
Astelehenean, 2007ko Maiatzaren 7an.  Miguel Sanz Sesma presidentea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

Nafarroako Gobernuak kale terrorismoaren azken ekintzak gaitzetsi ditu

Astelehenean, 2007ko maiatzaren 7an.  Nafarroako Gobernuak gaitzetsi ditu gaurko bilkuran pasa den asteburuan Iruñean izandako eraso terroristak bi banketxeren aurka eta Posta Bulego baten kontra.

Foru Gobernuaren ustez, arestian aipatutakoak bezalako jarduera mafiosoek, Gobernuko Ordezkaritzak berak ezker abertzaleari leporatzen dizkionek,  erakusten dute ETA eta Batasuna ez daudela prest indarkeriari uko egiteko eta joko demokratikoa onartzeko Legea eta epaileen erabakiak errespetatuz.
Nafarroako Gobernuak haren elkartasuna erakutsi die erasoak jaso dituzten banketxeetako eta Posta bulegoko langileei, eta haren kexa agertu du hauek bezalako gertakari gaitzesgarriak, azkeneko urteetan desagertuak zirenak, asteburu bakoitzeko ohitura bihurtu direlako haien egileak atxilotuak izan gabe.
NAFARROAKO GOBERNUA

Nafarroako Gobernuak saioak telematikoki kudeatuko ditu gaurtik aurrera

Espainian aitzindaria den modernizazio-ekimena da

Astelehenean, 2007ko maiatzaren 7an.  Nafarroako Gobernuak gaur jarri du abian “Quorum” proiektua. Programa informatiko horren bidez, Gobernuak astero egiten dituen saioak modu telematikoan garatuko dira osorik.


Horrela, Foru Erkidegoa Gobernuko Saioak “paperik gabe” prestatu eta egiten dituen Espainiako lehen eskualdea da, WiFi sare baten bidez eta TabletPC baliabideekin presidentearentzat eta kontseilarientzat. 

Labur esanda, sistema telematiko berriak honela funtzionatzen du: 

- asteartero, Gobernuko sail bakoitzeko idazkari nagusi teknikoak aplikazioan sartu behar ditu Nafarroako Gobernuak hurrengo astean aztertu edo onetsi beharreko gaien zerrenda. Gai bakoitzak karpeta birtual bat sortzen du, eta horretan, modu digitalean, horri buruzko dokumentazio guztia sartzen da, besteak beste, txosten teknikoak, juridikoak, ekonomikoak, lege-testuak… Aplikazioak gaiak hierarkiaren arabera bereizten ditu: foru-legearen proiektuak, foru-dekretuak, Gobernuaren akordioak… 

- ostegunero, Idazkari Nagusi Teknikoen Koordinazio Batzordea biltzen da, Presidentzia, Justizia eta Barne Arazoetako kontseilariaren zuzendaritzapean –Gobernu-idazkari ere esaten zaio–. Sail bakoitzak proposatutako gaiak aztertu eta ontzat eman edo berrikusteko uzten dira (dokumentazio gehiago, akats formalak edo prozesalak zuzentzea…), legearen eta teknikaren ikuspegitik Nafarroako Gobernuak eztabaidatzeko prest daudenak. Horretarako, nahikoa da programan klik bakarra egitea. 

- ostegunetik Gobernuaren bilera hasi arte (normalean, astelehenean, 9etan), eta behin koordinazioko zeregin tekniko eta legezkoa amaituta, Nafarroako Gobernuak aztertu beharreko gaiak presidenteak, kontseilariek eta horiek baimendutako pertsonek azter ditzakete. Era berean, gaiak irekita edo itxita egon daitezke, eta, beraz, posible da astelehena arte dokumentazio gehiago gehitzea.

- astelehenero, 9etan, Nafarroako Gobernua bildu egiten da eta Sailek proposatutako gaiak aztertu, eztabaidatu eta, hala bada, onesten ditu. Presidenteak eta kontseilariek gai bakoitzari buruzko informazio guztia TabletPC-an dute, eta on-line kontsultatu dezakete. Gobernu-idazkariak, sisteman bertan, Gobernuak adostutako gaiak ontzat ematen ditu, zehaztutako hobekuntzak edo aldaketak sartzen ditu, edo zuzentzeko edo zabaltzeko uzten ditu, Gobernuak hala nahi badu. Horrenbestez, Nafarroako Gobernuak onetsitako lege-testuak eta akordioak modu automatikoan igortzen dira administrazio-unitate eskudunetara, horiek abian jarri edo indarrean jarri ditzaten.

Prozesu osoan, presidenteak, kontseilariek eta idazkari nagusi teknikoek sisteman bertan lan egin dezakete euren bulego eta lantokietatik, baita telelanaren bidez ere.

Abantailak ingurumenean, antolakuntzan eta irudian


Informazio-sistema berriarekin, ekologiari begira konponbide abantailatsua lortu da (paper-kontsumoa gutxituko da, lehen Gobernuaren batzarrak prestatzeko paper asko erabiltzen zelako; gainera, Gobernuko egoitzen arteko paper-karpeten garraioa ere amaituko da); saioetarako lanaren antolakuntza ere hobetu da, eta Nafarroako Gobernuaren akordioak azkarrago betearaziko dira; eta, amaitzeko, Nafarroako Gobernuko kideengana eta gizarte osora Nafarroako Foru Erkidegoko administrazioaren izaera berritzailea hedatuko da. 


Ekimen hori Foru Administrazioa Eraldatu eta Modernizatzeko 2002 Planaren barruan dago, Foru Administrazioa aldatu eta eraldatzeko prozesu arranditsu baten barruan. Modu horretan, herritarren eta langile publikoen eskariei erantzun nahi zaie, irisgarritasuna, kalitatea, eraginkortasuna eta efizientzia irizpideak oinarri hartuta. 


Proiektua Presidentziako Zuzendaritza Nagusiak garatu du, Informazioaren Sozietateko Zuzendaritza Nagusiarekin eta Tracasa enpresa publikoarekin lankidetzan. Deloitte aholkularitzak eta Consultoría y Comunicaciones (CyC) Nafarroako enpresak laguntza teknikoa eman dute.
NEKAZARITZA, ABELTZAINTZA ETA ELIKADURA SAILA

Nafarroako Foru Erkidegoko Landa Garapeneko Programa onetsi da, 502,23 milioi euroko inbertsioarekin
Astelehenean, 2007ko maiatzaren 7an.  Nafarroako Gobernuak Nafarroako Foru Erkidegoko Landa Garapeneko Programa 2007-2013 onetsi du, 502,23 milioi euroko inbertsioa eginda. 1698/2005 zenbakiko Erregelamendua (EE), Kontseiluarena, hartu da oinarri, Landa Garapeneko Europako Nekazaritza Funtsaren bidez landa-garapenerako laguntzari dagokiona.

Datorren asteazkenean, maiatzak 9, Nekazaritza, Arrantza eta Elikadura Ministerioan emango da, Europako Batzordera modu ofizialean igortzeko. Ezarritako prozeduraren arabera, Europako erakunde horrek sei hilabeteko gehieneko epea du onesteko. Aldez aurretik, nazioko Gobernuak joan den apirilaren 26an “Landa Garapeneko Esparru Nazionala 2007-2013” aurkeztu zuen. 

Programa zenbait neurrik osatzen dute, lau ardatz nagusiren inguruan, honela banatuta: 
	Neurria/ardatza
	Gastu publikoa (euroak)

	1. ardatza. Nekazaritza- eta baso-sektoreen lehiakortasuna handitzea
	

	Nekazari gazteak ezartzea
	23.166.496,62

	Nekazariak eta nekazaritza arloko langileak lehenago erretiratzea
	10.386.467,74

	Aholkularitza-zerbitzuak ustiategiei
	3.393.736,00

	Nekazaritza-ustiategien modernizazioa
	81.193.276,82

	Basoen balio ekonomikoa hobetzea
	1.465.060,58

	Nekazaritza- eta baso-produktuen balio erantsia handitzea
	145.202.713,60

	Nekazaritzarekin eta basogintzarekin zerikusia duten azpiegiturak hobetu eta garatzea
	80.119.984,96

	1. ardatza guztira
	344.927.736,32

	2. ardatza. Ingurumena eta landa-ingurua hobetzea
	

	Konpentsaziozko kalte-ordainak mendi-inguruetan
	24.991.568,57

	Konpentsaziozko kalte-ordainak alde behartsuetan
	8.700.464,80

	Natura 2000 laguntzak eta 2000/60/CE Zuzentarauari lotutakoak
	6.016.022,64

	Nekazaritza-ingurumen laguntzak
	37.064.554,84

	Nekazaritza-lurren lehen oihaneztapena
	7.716.166,26

	Baso-potentziala berreskuratzea eta prebentzio-jarduerak sartzea
	7.000.000,00

	Ekoizpenera bideratu gabeko baso-inbertsioen laguntzak: basoen kudeaketa iraunkorra
	26.631.649,74

	2. ardatza guztira
	118.120.426,85

	3. ardatza. Bizi-kalitatea landa-inguruetan eta landa-ekonomiaren dibertsifikazioa
	

	Nekazaritzakoak ez diren jardueretara dibertsifikatzea
	3.719.450,40

	Nekazaritzako elikagaien mikroenpresen sorrera eta garapena
	3.765.879,60

	Landa-ondarea gorde eta hobetzea
	7.920.000,00

	3. ardatza guztira
	15.405.330,00

	4. ardatza. LEADER
	

	Lehiakortasunari buruzko tokiko garapen-estrategiak
	2.000.000,00

	Ingurumenari eta landa-inguruari buruzko tokiko garapen-estrategiak
	2.400.000,00

	Landa-inguruko bizi-kalitateari eta dibertsifikazioari buruzko tokiko garapen-estrategiak
	15.150.000,00

	Foru Erkidegoko GALen arteko lurralde arteko lankidetza
	1.100.000,00

	Funtzionamendua, gaitasunak eskuratzea, sustapena
	3.128.000,00

	4. ardatza guztira
	23.778.000,00


Gastu publiko osoa 2000-2007 aurreko programazio aldikoarekin konparatuz –ordukoa 285.519.000 eurokoa izan zen–, inbertsioak %100eko gorakada izan du. 

FEADERek programa betearazten lagunduko du, guztira 112.304.036 euro emanda. Ardatzen arabera Funts honen lagundutako finantzatzearen ehunekoak %20 eta %55 bitartekoak direla kontuan hartuta, kopuru horrekin 326.916.498 euroko gastu publikoa soilik finantzatu ahal izango da:

	Ardatza
	FEADERen ekarpena gastu publikora

	
	Gastu publikoa (euroak)
	FEADERen ekarpena

	
	
	%
	Euroak

	1. ardatza. Nekazaritza- eta baso-sektorearen lehiakortasuna handitzea
	222.432.572,92
	25,00
	55.608.143,23

	2. ardatza. Ingurumena eta landa-ingurua hobetzea
	65.300.595,95
	55,00
	35.915.327,80

	3. ardatza. Bizi-kalitatea landa-inguruetan eta landa-ekonomiaren dibertsifikazioa
	15.405.330,00
	50,00
	7.702.665,00

	4. ardatza. LEADER
	23.778.000,00
	55,00
	13.077.900,00

	Guztira
	326.916.498,87
	34,35
	112.304.036,03


502.231.493 euro arteko kostuaren gainerako kopurua, hau da, 175.314.994 euro, Nafarroako Gobernuko aurrekontuen kargura izango da.

Programa Batzordearekin eta Nekazaritza, Arrantza eta Elikadura Ministerioarekin lankidetzan prestatu da, eta Nekazaritza, Abeltzaintza eta Elikadura Sailak eta Ingurumen, Lurralde Antolamendu eta Etxebizitza Sailak lagundu dute. Programa egiteko prozesua 2006ko abuztutik 2007ko urtarrilera luzatu da, eta dokumentua Nafarroako eragile ekonomiko eta sozialek aztertu dute (besteak beste, sindikatuek, kooperatibek eta enpresaburuek), baita hurrengo hauek ere: Udalerrien eta Kontzejuen Nafarroako Federazioak, gobernuz kanpoko erakundeek eta gizonezkoen eta emakumezkoen berdintasuna sustatzeko elkarteek. Egokitzat jo diren ohar eta ekarpenak gehitu dira.

Beste ebaluazio bat ere egin da, aditu independenteen eskutik, aurrekontuko baliabideak behar den moduan esleitzeko eta programazioaren kalitatea hobetzeko.


Bestalde, Europako Parlamentuaren eta Kontseiluaren 2001eko ekainaren 27ko 2001/42/CE Zuzentaraua, ingurumenari lotutako plan eta programen ondoreak ebaluatzen dituena, kontuan hartuta, ingurumen-alderdiak dokumentua prestatu eta egiteko aintzat hartu dira, prozedura honi jarraituz:

	Etapa
	Data
	Azpifaseak

	Hasierako fasea
	2006/08/18
	· Hasierako dokumentazioa

· Ingurumen-ebaluazio estrategikoaren prozedura hasteko eskaria

	1. fasea. Ingurumen-iraunkortasunari buruzko txostenaren irispena zehaztea (ISA)
	2006/08/29
	· Aurretiazko kontsulta

	
	2006/11/09
	· Erreferentzia-agiria

	2. fasea. ISA egitea
	2006/12/7
	· Ingurumen-testuingurua

· Ondorio eta alternatiben analisia

· ISAren idazketa

	3. fasea. Kontsulta eta informazioa
	2006/12/15
	· Kontsultak

	
	2006/12/22
	· Jendaurreko informazioa

	4. fasea. Memoria eta publizitatea
	2007/03/13
	· Ingurumen-memoria

· Publizitatea


Amaitzeko, Nafarroako Gobernuko Ingurumen arloko zuzendari nagusiaren martxoaren 13ko 488/2007 Ebazpenaren bidez, programaren ingurumen-intzidentziaren adierazpena formulatu zen, eta Nafarroako Aldizkari Ofizialean argitaratu zen, 47. zenbakian, 2007ko martxoaren 16an.  

NEKAZARITZA, ABELTZAINTZA ETA ELIKADURA SAILA

Martxoko eta apirileko uholdeek inguru eta udalerri askotan eragindako nekazaritza-kalteak babestuko dira

Astelehena, 2007ko maiatzaren 7a. Nafarroako Gobernuak egindako akordioaren bidez, martxoko eta apirileko uholdeek inguru eta udalerri askotan eragindako nekazaritza-kalteak babestuko dira. 


Foru Dekretu bidez, joan den apirilaren 23an, salbuespen-laguntzak ezarri ziren martxoko eta apirileko ekaitz eta uholdeek nekazaritza-sektorean eragindako kalteei aurre egiteko. Dekretu horretan, laguntzak Nafarroako Gobernuak zehaztutako udalerri eta inguruetan emango direla ezarri da. 


Gaur hartutako akordioaren arabera, hauek dira inguruok: Abaigar, Aberin, Oibar, Allin, Allo, Antzin, Andosilla, Arbeitza, Arellano, Arguedas, Artaxoa, Artazu, Azagra, Azuelo, Bardeak, Beire, Berbintzana, Buñuel, Cabanillas, Cadreita, Caparroso, Cárcar, Zarrakaztelu, Kaseda, Castejón, Zirauki, Cortes, Eneritz, Errotz, Lizarra, Faltzes, Fontellas, Funes, Fustiñana eta Galipentzu. 

Horrez gain, hauek ere sartu dira: Hiriberri, Ibargoiti, Iguzkitza, Irurtzun, Izurdiaga, Larraga, Legaria, Lerga, Lerin, Lodosa, Irunberri, Mañeru, Martzilla, Mélida, Mendabia, Mendaza, Mendigorria, Mendilibarri, Milagro, Miranda Arga, Morentin, Murieta, Murillo el Cuende, Murillo el Fruto, Nazar, Obanos, Oko, Erriberri, Azkoien, Pitillas, Gares eta Puiu. 


Hauek ere babestuko dituztela adierazi da: Ribaforada, Zare, San Adrián, San Martin Unx, Zangoza, Santakara, Sartaguda, Tafalla, Torralba del Río, Torres del Río, Traibuenas, Tutera, Uharte Arakil, Uxue, Untziti, Urraulbeiti, Valtierra, Viana, Alesbes, Villamayor de Monjardín, Villatuerta eta Zubielki. 


Amaitzeko, Foru Dekretuaren arabera, zerrenda hori aurrerago osatuko da, beste udalerri batzuen kalteak antzematen direnean. 
HEZKUNTZA DEPARTAMENTUA

Gobernuak hitzarmen bat onetsi du Larragako Udalarekin sinatzeko, 0-3 urtekoentzako zentro bat eraiki eta ikastetxe publikoa handitzeko helburuz
Aurrekontua 846.316 eurokoa da denera, eta horietatik 544.050 euro Gobernuak emanen ditu

Astelehenean, 2007ko maiatzaren 7an. Nafarroako Gobernuak hitzarmen bat onetsi du Larragako Udalarekin sinatzeko 0-3 urtekoentzako zentro bat eraikitzeko helburuz. Zentro berria Larragako Haur eta Lehen Hezkuntzako “San Miguel” Ikastetxean eginen da.
Gaur onetsiriko hitzarmenaren bidez, Nafarroako Gobernuak 544.050,10 euro emanen dizkio Larragako Udalari 2007, 2008 eta 2009. urteetan zehar, obrek aurrera egin ahala: 20.000 euro 2007. urtean eta zuinketa-akta aurkeztu eta gero; 20.000 euro ere 2008. urtean 40.000 eurotik goitiko obren zertifikazioak aurkeztu eta gero; eta 504.050,10 euro 2009. urtean obren azkeneko zertifikazioa, gastua justifikatzen duena, aurkeztu eta gero.
Obren gainerako finantzaketa, 846.316,22 eurotara iritsi arte, Larragako Udalari dagokio.

HEZKUNTZA DEPARTAMENTUA

Barasoaingo “Martín de Azpilikueta” eta Castejongo “Dos de Mayo” ikastetxe publikoen handitzea onetsi da

Astelehenean, 2007ko maiatzaren 7an. Nafarroako Gobernuak lankidetza hitzarmen bana onetsi ditu Hezkuntza Departamentuaren eta Barasoaingo eta Castejongo Udalen artean sinatzeko “Martin Azpilikueta” eta “Dos de Mayo” izeneko ikastetxe publikoak handitzeko helburuz.
Horrela, 764.000 euroko gastua onetsi da, Hezkuntza Departamentuak  hitzarmen horietatik datozkion konpromisoak bete ahal izateko, hau da, 264.000 euro Barasoaingo ikastetxearen handitzerako, eta 500.000 euro Castejongo ikastetxeko obretarako.

HEZKUNTZA DEPARTAMENTUA

Hitzarmen bat onetsi da nazio mailako herrialde-lankidetzako hainbat eskola programa garatzeko

Astelehenean, 2007ko maiatzaren 7an. Nafarroako Gobernuak aldebiko lankidetza hitzarmena onetsi du Hezkuntza eta Zientzia Ministerioaren eta Hezkuntza Departamentuaren artean sinatzeko, herrialde-lankidetzako hainbat programa egiteko 2007an zehar: “Eskola bidaiariak”, “Ibilbide Literarioak”, “Ibilbide zientifikoak” eta “Hizkuntza murgilketa”.
Halaber, hitzarmenaren arabera Foru Erkidegoari dagokion gastua onetsi egin da. Aipatu gastua gehienez 98.281,82 eurokoa izanen da eta honelaxe banatuko da: 22.100,24 euro “Ibilbide Literarioak” programarentzat; 23.424,58 euro “Eskola bidaiariak” programarentzat; 38.757 euro “Ibilbide zientifikoak” programarentzat; eta 14.000 euro “Hizkuntza murgilketa” programarentzat.

TOKI ADMINISTRAZIO DEPARTAMENTUA

2008ko Zaragozako Erakusketan Nafarroak izanen duen pabilioiaren diseinua eta exekuzioa kontratatzea onetsi da
Astelehenean, 2007ko maiatzaren 7an. Nafarroako Gobernuak baimena eman du kontratu bat egin dadin 2008ko Zaragozako Erakusketan Nafarroako izanen duen pabilioiaren diseinua eta exekuzioa egiteko. Zaragozako Erakusketa 2008ko  ekainaren 18tik irailaren  14ra bitartean garatuko da.
Proiektua erredaktatzeko aurrekontua 150.000 eurokoa da eta exekuziorako 2008an 450.00 eurokoa. Hainbat urtetarako kontratuak egiteko Foru Erkidegoko Administrazioko kontratazio organoek Nafarroako Gobernuaren baimena behar dutenez, Gobernuak aipatu proiektuari dagozkion gastu konpromisoak onetsi ditu gaur.

Pabilioiaren lema hauxe izanen da “Navarra. La Tierra en equilibrio” (Nafarroa, Lurra orekan) eta haren mezu nagusiak aipatuko ditu Nafarroan egiten diren praktika onak Lur planetak behar duen orekaren mantentzea bultzatzeko, ingurumen ikuspuntutik (energia berriztagarrien ekoizpena, naturaren zaintza, birziklapena, eta abar) nahiz giza eta gizarte ikuspuntutik (garapenerako lankidetza).
BESTELAKO GAIAK
Arestian aipatutakoez landara, gaurko bilkuran ere Nafarroako Gobernuak ondoko gai hauek onetsi ditu:

Gizarte Ongizate, Kirol, eta Gazteria Departamentua

-4,6 milioi euroko gastua onetsi da hamahiru herritan oinarrizko gizarte zerbitzuak finantzatzeko.

-Iruñeko Udalarentzako 1,3 milioi euroko dirulaguntza onetsirik Gizarte Enplegu Babestuaren proiektua egiteko 2007an zehar

Industria eta Teknologia, Merkataritza eta Lan Departamentua

-2,749 milioi eurotan igo dira hainbat urtetarako gastuak ikerkuntza, garapena eta berrikuntza proiektutarako.

-Inbertsiorako eta enplegua sortzeko dirulaguntzetan hainbat urtetarako gastua handitzea erabaki da.

Kultura eta Turismo
-Lizarrako Karlismoaren Historiaren Museoko obren hirugarren fasea onetsi da.

